
Numri i lëndës: 2021:127194 

Datë: 18.01.2024 

Numri i dokumentit:     05208858 

 

PPP.nr.1020/21 

 

GJYKATA THEMELORE GJAKOVË-Dega në Malishevë, Departamenti i Përgjithshëm/ 

Divizioni Civil, gjyqtari Petrit Curri, në çështjen juridike përmbarimore të kreditorit B. S. K. nga 

fshati Ll./M., kundër debitorit H. R. K. nga fshati Ll./Malishevë, lidhur me çështjen 

përmbarimore për kthimin/lirimin e pronës, duke vendosur lidhur me prapësimin e ushtruar nga 

debitori kundër urdhrit përmbarimor P.nr.36/2021 të datës 10.06.2021 të përmbaruesit privat 

Ymer Kastrati për territorin e Gjykatës Themelore në Gjakovë, jashtë seancës, me datë 

18.01.2024 mori këtë:  

 

A K T V E N D I M 

 

I. APROVOHET në tërësi si i bazuar prapësimi i debitorit H.R. K. nga fshati 

Ll./Malishevë 

 

II. ANULOHET urdhri për lejimin e përmbarimit P.nr.36/2021 i datës 10.06.2021 i lëshuar 

nga përmbaruesi privat Ymer Kastrati për territorin e Gjykatës Themelore në Gjakovë 

 

III. OBLIGOHET kreditori B. S. K. që debitorit H. R.K. t’ia paguaj shpenzimet 

përmbarimore për përpilimin e prapësimit në shumën prej 156.00 euro, ndërsa 

REFUZOHET si e pabazuar kërkesa e debitorit për kompensimin e shpenzimeve 

përmbarimore mbi shumën e aprovuar dhe atë për përpilimin e parashtresës në shumën 

prej 156.00 euro. 

 

A r s y e t i m 

 

Kreditori B. S. K. nga fshati Ll./Malishevë, me datën 10.06.2021 ka parashtruar propozim për 

përmbarim, kundër debitorit H.K. nga fshati Ll. /Malishevë sipas dokumentit përmbarimor-

Aktgjykimit të Gjykatës Themelore në Gjakovë/Dega në Malishevë, Departamenti i 

Përgjithshëm-Divizioni penal, me numër P.nr.376/17 i datës 09.03.2020, i formës së prerë nga 

data 23.04.2021 dhe i ekzekutueshëm nga data 11.05.2021, për kthimin/lirimin e ngastrës 

kadastrale me nr. P-..., në vendin e quajtur “K.”, në sipërfaqe të prej ... m2, zona kadastrale L.-

Komuna Malishevë.  

Përmbaruesi privat Ymer Kastrati i emëruar për territorin e Gjykatës Themelore në Gjakovë, me 

urdhrin përmbarues P.nr.36/2021 të datës 10.06.2021, ka lejuar përmbarimin sipas propozimit të 

kreditorit në këtë çështje përmbarimore. 

Ndaj urdhrit të lartcekur në afatin ligjor ka paraqitur prapësim debitori H.K. përmes përfaqësuesit 

të tij av. Bekim Kryeziu, dhe gjykatës i ka propozuar që ta aprovoj prapësimin e debitorit si të 

bazuar, ta anuloj urdhrin e përmbaruesit privat Ymer Kastrati, me numër P.nr.36/2021 të datës 

10.06.2021 dhe ta hedhë poshtë propozimin e debitorit së të pabazuar, me arsyetimin se 

aktgjykimi është i pa përmbarueshëm pasi për ngastrën që po kërkohet të lirohet, nuk është bërë 

ekspertizë gjeodezike gjatë procedurës penale, pastaj nuk janë skicuar dimensionet e ngastrës se 

me cilat ngastra kufizohet dhe se aktgjykimi nuk përmban tipare të përmbarimit. 

 

Debitori përmes përfaqësuesit të tij av. Bekim Kryeziu, me datën 18.08.2021 dhe me datën 

18.05.2022 ka dorëzuar në gjykatë dy parashtresa mbi plotësimin e dokumentacionit duke 

njoftuar se Gjykata Supreme e Kosovës me aktgjykimin me numër Pml.248/2021 të datës 22 

korrik 2021 i ka anuluar dy aktgjykimet dhe atë: aktgjykimin e Gjykatës Themelore në Gjakovë-

Dega në Malishevë P.nr.376/2017 i datës 09.03.2020 dhe aktgjykimin e Gjykatës së Apelit të 

Kosovës PA1.nr.501/2020 i datës 23.04.2021, dhe gjithashtu ka njoftuar se në rigjykim, Gjykata 

Themelore në Gjakovë-Dega në Malishevë e ka hedhur aktakuzën e prokurorisë me aktvendimin 

numër P.nr.171/2021 të datës 09 mars 2022 dhe të dyja vendimet ia ka bashkangjitur 

parashtresave.  

I ka kërkuar shpenzimet e përmbarimit në vlerë prej 312.00 euro dhe atë për përpilimin e 

prapësimit shumën prej 156.00 euro dhe për përpilimin e parashtresës shumën prej 156.00 euro.  

 

Kreditori B. S. K. nga fshati L./Malishevë, me datën 18.06.2021 ka ushtruar të drejtën për të 

paraqitur përgjigje në prapësim në përputhje me nenin 72 të LPP-së, ku e ka kundërshtuar 

prapësimin si të pabazuar. Ka theksuar se aktgjykimi i nxjerrë nga Gjykata Themelore në 

Gjakovë-Dega në Malishevë është dokument i besueshëm dhe nuk qëndron pretendimi i debitorit 

se ky aktgjykim nuk është i ekzekutueshëm për faktin se nuk është bërë ndonjë ekspertizë dhe 

se ky pretendim është bërë vetëm sa për ta prolonguar çështjen. Në fund ka propozuar që 

prapësimi i debitorit të hedhet poshtë dhe të bëhet ekzekutimi sipas aktgjykimit P.nr.376/17 i 

datës 09.03.2020. 

 

Gjykata pasi ka analizuar prapësimin e parashtruar nga debitori, përgjigjen në prapësim nga 

kreditori si dhe shkresat tjera të lëndës, ka ardhur në përfundim se: 

 

Prapësimin e debitorit duhet aprovuar në tërësi si të bazuar.    

 

Gjykata, pas shqyrtimit të shkresave të lëndës, pretendimeve të të autorizuarit të debitorit gjeti 

se propozimi i kreditorit për përmbarim mbi bazën e të cilit Përmbaruesi Privat ka lejuar Urdhrin 

përmbarimor fillimisht ka qenë i ligjshëm dhe ka paraqitur titull përmbarimor në bazë të 

dokumentit përmbarues konkretisht aktgjykimit P.nr.376/17 i datës 09.03.2020, i plotfuqishëm  

me datë 23.04.2021 dhe i njëjti është nxjerrë në bazë të nenit 22 par.1 pika 1 të LPP-së, ndërsa 

meqenëse nga periudha e nxjerrjes së Urdhrit Përmbarimor P.nr.36/2021 të datës 10.06.2021 e 

deri në vendosjen e lëndës e cila është objekt i shqyrtimit, kanë ndryshuar rrethanat faktike mbi 

të cilën është bazuar urdhri, konkretisht duke u bazuar në faktin se me aktgjykimin e Gjykatës 

Supreme të Kosovës Pml.nr.248/2021 të datës 22 korrik 2021 e njëjta ka anuluar aktgjykimin e 

lartcekur dhe çështjen e ka kthyer në rivendosje, ndërsa me aktvendimin e Gjykatës Themelore 

në Gjakovë-Dega në Malishevë P.nr.171/2021 të datës 09.03.2022 është hedhur aktakuza e  

Prokurorisë Themelore në Gjakovë dhe është pushuar procedura penale ndaj këtu debitorit H.K., 

gjykata duke u bazuar në një gjendje të tillë faktike konstaton se urdhri përmbarimor duhet të 

anulohet, ngase në bazë të nenit 21 të LPP-së përcaktohet se: “Organi përmbarues e cakton, 

përkatësisht e zbaton përmbarimin vetëm në bazë të dokumentit përmbarues (titulus 

executionis) dhe dokumentit të besueshëm, po qe se me këtë ligj nuk është parashikuar diçka 

tjetër”, ndërsa sa i përket bazës juridike me të cilën gjykata e mbështet vendimin mbi anulimin 

e  urdhrit përmbarimor në dispozitën e nenit 71 janë përcaktuar shkaqet mbi të cilat mund të 

parashtrohet prapësimi, e që përbën bazë juridike të bazuar, ku në par.1 pika 1.2 përcaktohet se 

“Dokumenti në bazë të cilit është marrë vendimi përmbarues ose urdhri përmbarues është 

prishur, anuluar, ndryshuar ose shfuqizuar në një mënyrë tjetër, gjegjësisht nëse në ndonjë 

mënyrë e ka humbur efektin e tij ose është konkluduar se është pa efekt juridik”; duke e 

interpretuar një dispozitë të tillë në raport me gjendjen faktike, konstatojmë se urdhri 

përmbarimor mbi këtë titull juridik-përmbarimor nuk mund të qëndrojë.      

 

Gjykata ka vendosur lidhur me shpenzimet e procedurës përmbarimore si në pikën III të 

dispozitivit, konform nenit 17 të LPP-së lidhur me nenin 449 dhe 452 par. 1 të LPK-së, sipas të 

cilës i janë pranuar shpenzimet e procedurës përmbarimore pjesërisht dhe atë për përpilimin e 

prapësimit në shumën prej 156.00 euro, ndërsa kërkesa për kompensimin e shpenzimeve lidhur 

me përpilimin e shkresës mbi plotësimin e dokumentacionit është refuzuar për shkak se e njëjta 

nuk konsiderohet parashtresë në kuptim të nenit 99 të LPK-së, nenit 6.1 të OAK-së, si dhe nenit 

2.4 të UA Nr.01/2017, të datës 15.03.2017, për unifikimin e taksave gjyqësore, si dhe pikës 4 të 

konkluzioneve të për unifikimin e praktikës gjyqësore të Gjykatës së Apelit të Republikës së 

Kosovës, e datës 16–17 mars dhe 26–27 qershor 2023. 

 

Prandaj, nga sa u tha më lart, konform dispozitave ligjore të parapara me nenin 17, 21, 71 par. 1 

pika 1.2 dhe nenin 73 par. 1, 2 dhe 3 të LPP-së si dhe nenit 99, 449 dhe 452 të LPK-së, u vendos 

si në dispozitiv të këtij aktvendimi. 

 

GJYKATA THEMELORE GJAKOVË DEGA NË MALISHEVË 

Departamenti i Përgjithshëm-Divizioni civil 

PPP.nr.1020/21, datë 18.01.2024 

 

                                                                                                                                  Gjyqtari  

                                                                                                                               Petrit Curri 

 

 

 

KËSHILLË JURIDIKE: Kundër këtij aktvendimi është e lejuar ankesa në afat prej 7 ditësh 

nga marrja e të njëjtit, përmes kësaj gjykate për Gjykatën e Apelit në Prishtinë. Ankesa duhet të 

paraqitet në kopje të mjaftueshme për palët dhe gjykatën. 

 

 

 


